痱子粉   潘艷姿
    痱子粉是一種有色有香味的粉，一般來講是以白色為主，但是若有參特殊配方的，道無一定是白色，有可能是土色、抑是淺咖啡色。
做囝仔的時，逐遍若去剪頭毛了後，上界期待剃頭師父，會提彼盒有粉拭的痱子粉，加阮鍛頷頸；抑是洗身軀了後，提伊來鍛到白蒼蒼，遠遠看去一隻若白猴咧！擱感覺特別爽快！伊的用途猶真濟：有時阿姊會提伊撒佇算盤頂懸，講安爾算盤珠仔較未澀澀，阿舅有香港跤，我迭迭看伊提痱子粉，撒佇皮鞋內面，伊講安爾跤較未臭、較乾鬆！   

    人對氣味的偏愛，有時比對愛情擱較堅定；咱人生的過程，有可能經歷真濟段的愛情，但是咱對氣味的執著，顛倒會當信仰一生無改變。
像到今，我猶原真愛佇洗身軀了後，搜伊來鍛鍛咧，若無總感覺欠一味！

